Sanz Lehendakariak Lodosako Enplegu Agentziaren berritzea inauguratu du
Agentzian zonako 25.000 biztanleri ematen diete arreta eta zerbitzu hauek eskaintzen dituzte: informazioa, aholkularitza eta zailtasun bereziak dituzten kolektiboen prestakuntza eta lan munduratzea.
Lodosako Enplegu Agentziaren berritzea gaur goizean inauguratu dute eta Nafarroako Gobernuko Lehendakaria, Miguel Sanz Sesma, izan da ekitaldiko burua. Agentzia berritzeko obrak 273.000 euro kostatu dira.
Inaugurazio ekitaldian izan dira, baita ere, Berrikuntza, Enpresa eta Enplegu kontseilaria, José Maria Roig Aldasoro; Nafarroako Gobernuko ordezkaria, Elma Saiz Delgado; Nafarroako Enplegu Zerbitzuko zuzendaria, José Luis Ruiz Ciruelos; eta zonako alkateak.
Inaugurazioan, Sanzek esan du hitzarmenak “krisia gaintzeko funtsezko tresnak” direla. Alde horretatik, adierazi du krisiak “sektore guztietan daukala eragina eta guztion erantzukizuna dela aurrera egitea”. Horretarako, Lehendakariaren iritziz, “ezinbestekoa da estatuan hitzarmen handi bat egitea, jakiteko zer egin behar dugun eta zer ez”.
Horren harian, Lehendakariak honako hau esan du: “Nafarroan zer edo zer ondo egin dugu, estatuan dagoen langabeziaren erdia daukagulako”.
Kalbario kaleko 1. zenbakian dagoen agentziak udalerri hauek hartzen ditu: Andosilla, Azagra, Carcar, Lodosa, Mendabia, San Adrian, Sartaguda eta Sesma, guztira 25.483 biztanle. Eremu horretan 1.256 langabe daude. Bulegoan lan egiten dute Nafarroako Enplegu Zerbitzuko (NEZ) bost lagunek eta Enplegu Zerbitzu Publikoko hiruk.
Aipatu inaugurazioarekin amaitu da enplegu agentziak berritze aldera NEZak 2005ean hasitako plana. Plan horri jarraiki, Tutera, Tafalla, Agoitz, Iruña (Yamaguchi) eta Doneztebeko agentzietan ere egin dituzte lanak, eta guztira 3,1 milioi euro inbertitu dituzte.
Agentziaren zerbitzuak
NEZaren mende dauden enplegu agentziek hainbat zerbitzu eskaintzen dituzte: lanean hasteko informazioa eta orientazioa, banan banako laguntza eta lan bitartekotza eta prestakuntza (langabeentzat, jardunean dauden langileentzat, lanaz aparteko prestakuntza eta enplegu konpromisoduna).
Gainera, agentziek lan egiten dute tokiko garapena sustatzeko, gizarte ekonomia bultzatzeko, zailtasun bereziak dituzten kolektiboei lan munduratzea errazteko eta nazioarteko enplegu proiektuak sustatzeko.
Hona hemen enplegu agentzietako zerbitzuen deskribapena:
- Lanean hasteko informazioa eta orientazioa
Helburua da enplegu bila dabilen jendearen baldintzak hobetzea, daukaten profil profesionalaren araberako lanpostua errazago lor dezaten. Horretarako eskaintzen zaizkie informazioa, banan banako orientazioa, prestakuntza eta enplegua bilatzeko teknikak; baita autoenplegurako informazioa eta aholkularitza ere.
- Banan banako laguntza
Enplegu bila dabilen jendeari banan-banan laguntzen diete: haien lan egoera aztertzen dute eta helburu profesionalak jartzen eta lan munduratzeko aurreneko pausoak ematen laguntzen diete. Halaber, negozio bat jarri edo autonomo gisa lanean hasi nahi dutenei aholkularitza teknikoa ematen diete.
- Lan bitartekotza
Helburua da lan eskaintzak eta enplegu eskariak lotzea, zuzenean eta modu arin eta eraginkorrean. Asmoa da enpresek eskatzen duten profilarekin bat datozen langileak aukeratzea, bai foru erkidegokoak, bai Europakoak (Eures sarearen bitartez).
- Langabeak prestatzea
Langabeak prestatzeko programa espezifikoak planifikatu eta gauzatzen dituzte, lan merkatuko premiak kontuan hartuta.
- Jardunean dauden langileak prestatzea
Enpresetan prestakuntza jarduerak sustatzen dituzte, langileen kualifikazioa hobetzeko, batik bat ETEetan; helburua da enplegua egonkortzea eta langileek gaitasunak egunean dauzkatela bermatzea.
- Lanaz aparteko prestakuntza, enplegua emateko konpromisoarekin
Enpresetan sustatzen dituzte enplegua emateko konpromisodun prestakuntza programak, lanaz aparteko praktikak eta langabeentzako praktika kontratuak. Helburua da esperientziarik ez duten titulatuei enplegua lor dezaten erraztea eta ezagutzak gehitzea.
- Tokiko garapena sustatzea
Helburua da tokian-tokian lanpostuak sortzea. Horretarako, toki administrazioek garapena sustatu behar dute, arlo horretan antzematen baitira errazago ustiatu gabe dauden eta lanpostuak sor ditzaketen “hobi” produktiboak.
- Gizarte ekonomia sustatzea
Langileak kooperatiba eta lan sozietateetan bazkide bezala sartzea errazten dute, enpresak partizipatiboak izan daitezen. Halaber, autoenplegua errazten dute eta mikroenpresak sustatzen dituzte.
- Zailtasun bereziak dituzten kolektiboak lan munduratzea
Kolektibo behartsuenak lanerako kontratatzea sustatzen dute; kolektibo horiek dira gizarteak baztertzeko zorian daudenak, ezgaituak, sasoikako langileak, etorkinak, e.a.
- Nazioarteko enplegu proiektuak
Nafarroako Enplegu Zerbitzuak hainbat proiektu finantzatzen ditu Europar Batasunarekin batera (EGIF eta EGEF); proiektu horien helburua da enplegua eta ekonomi jarduera sustatzea, Europar Batasuneko gainerako kideekin sinergiak osatuta.
